
Fala a liberdade
ARTE III

F. 1: Cadro de Botello, imaxe cedida por Afundación. F.2.: Maruja Mallo diante da súa obra, foto cedida por Praza Pública e a Deputación de Lugo.
F.3: Maruja Mallo en Chile, foto cedida por El Correo Gallego.

Peza clave da vangarda, galega 
universal, Maruja Mallo

é muller adiantada ao seu tempo 
feminista, transgresora,

independente e sobre todo artista

ANGEL BOTELLO
Naceu en Cangas do Morrazo, no ano 1913. Fillo dun conserveiro 
andaluz, a familia pasa a vivir en Vigo polo traslado da industria de 
seu pai a esta cidade, mais debido á morte do seu proxenitor 
trasladaranse a Bordeos e alí, baixo a tutela de François Maurice 
Roganeaux, comezará os seus estudos de pintura e debuxo na Escola 
de Belas Artes. Consegue unha bolsa de estudos e ingresa na Real 
Academia de Belas Artes de San Fernando, pasando breves períodos 
entre Vigo e Cangas.

Co golpe de estado do 36 e debido á súa capacidade como debuxante, 
intégrase na Unidade de Cartografía do Exército da República, 
dependendo do xeneral Enrique Líster.  Ao remate da guerra exíliase 
á República Dominicana. Viaxou a Cuba, Haití e Estados Unidos, 
instalándose en Puerto Rico e,  máis tarde, como profesor de debuxo 
no Edna College en Nova York.

Botello é un artista senlleiro co que culmina unha xeración de pintores 
que renovaron a plástica galega, comezando por Carlos Maside, Manuel 
Torres, Manuel Colmeiro,  Arturo Souto, Maruja Mallo, Urbano 
Lugrís, Laxeiro, Luís Seoane ou Eugenio Granell.  A convulsa época 
que lle toca vivir fai que a súa obra estea marcada polo desastre da 
Guerra Civil.

Cultivou a paisaxe e o bodegón, mais sería a representación da figura 
humana o tema central da súa obra. Como trazos esenciais sinálase 
o emprego dunha linguaxe pictórica sinxela, baseado na simplificación 
xeométrica das figuras.

A obra de Botello, que morreu en San Juan de Puerto Rico en 1986, 
atópase na súa maioría en mans privadas, sobre todo en Estados 
Unidos.

MARUJA MALLO
Nada en Viveiro en 1902, por mor da profesión do seu pai -funcionario 
de aduanas- reside en distintas provincias españolas até a definitiva 
instalación da familia en Madrid.  Anos máis tarde ingresa na Academia 
de Belas  Artes e relaciónase cos poetas e artistas que irrompen na 
escena española, moitos deles da chamada Xeración do 27. Salvador 
Dalí e a poeta Concha Méndez introdúcena no círculo da Residencia 
de Estudiantes, onde estreita lazos de amizade con Lorca, Buñuel e, 
en especial, con Rafael Alberti, con quen manterá unha relación 
sentimental. Concha Méndez e Maruja pasearon por Madrid como 
mulleres modernas e emancipadas, manexando bicicletas, facendo 
deporte, asistindo aos cafés, a eventos literarios ou a verbenas populares. 
Nestes anos, Maruja crea a súa propia linguaxe artística, atenta aos 
ecos das distintas vangardas que empezan a chegar a España. 

En 1928 Ortega y Gasset bríndalle os salóns da Revista de Occidente 
para realizar a súa primeira exposición, converténdose entón nunha 
das protagonistas do movemento creativo daquela época.

A finais de 1928 achégase cara ao surrealismo froito dos seus 
avatares persoais e da relación que establece con Alberto Sánchez e 
Benjamín Palencia. Baixo o nome da “Escuela de Vallecas” percorrerán 
as paisaxes desapracibles e duras que rodean Madrid.  Atraíanlle, segundo 
as súas propias palabras, “os espazos cubertos por cinzas, as superficies 
inundadas polo limo habitadas por vexetais ásperos, cloacas empurradas 
polos ventos, campanarios atropelados polos vendavais”.  Até 1931 
explora este tipo de paisaxes que darán lugar á serie “Cloacas e 
campanarios”.

No 1931 viaxa a París, onde permanece varios meses e expón a súa 
obra. Numerosos intelectuais e artistas como Picasso e André 
Bretón acollen con entusiasmo a mostra. Regresa a Madrid, a finais 
de 1932, e harmonizará o seu traballo artístico cunha intensa 
actividade de compromiso coa República.

No 1936, realiza unha obra clave para o período artístico que 
desenvolverá ao outro lado do Atlántico: “La sorpresa del trigo”. Este 
cadro mural, primeiro da serie “La religión del trabajo”, presidirá a súa 
derradeira exposición en España.  A Guerra Civil sorpréndea na Galiza 
e aquí permanece até 1937. Este mesmo ano, tras embarcar en 
Portugal, chega ao porto de Buenos Aires onde é recibida como unha 
artista de primeira fila. Seguirá traballando en lenzos que compoñen 
un amplo ciclo dedicado a dous temas principais: o mar e a terra. Viaxa 
por Latinoamérica e coincidirá en Chile co seu amigo Pablo Neruda. 
No tocante ao traballo artístico realiza varias series:  “Retratos 
bidimensionais” sobre rostros femininos de fronte e perfil, imaxes 
planas e prototípicas; “Bailarinas” e ”Máscaras” esquemáticos debuxos 
reunidos en “Arquitecturas” e,  finalmente, “Naturezas vivas”, variacións 
sobre estraños seres zoomórficos inspirados na xeoloxía e na fauna 
sudamericana. 

A súa obra é cada vez máis valorada por galeristas e críticos, en especial 
pola crítica española máis nova, que ve nela a encarnación dunha 
vangarda ocultada polo franquismo.Tras a morte de Franco chégalle 
o recoñecemento en forma da Medalla de Ouro de Belas Artes no 
1982 ou na exposición antolóxica que en 1993 lle dedica o Centro 
Galego de Arte Contemporánea. Para entón Maruja está xa moi 
enferma. Encamada, rodeada de postais e recordos, morre o 6 de 
febreiro de 1995 na residencia de anciáns Menéndez Pidal de 
Madrid. Na súa terra de orixe case non se conserva obra orixinal, a non 
ser un retrato de súa nai, propiedade do concello de Cangas.


